
Почитовани/почитована, 
 

 
Пририхтованє предшколских установох и планованє роботи у околносцох у яких 

нє мож предвидзиц дальши цек и розвой епидемиолоґийней ситуациї у жеми, 
представя виволанку хтора вимага високи уровень професионализму и 
координованого дїйствованя шицких релевантних актерох з цильом защити здравя и 
безпечносци дзецох, родичох и занятих, даваня потримовки добробути дзецох и 
фамелиї, як и потримовки ношительом дїялносци. 

За ефикасне орґанизованє роботи у условийох актуалней епидемиолоґийней 
ситуациї, окремну значносц ма правочасне планованє. Планованє ше ма сновац на 
анализи роботи у предходним периодзе, починаюци од марца 2020. року, алє и на 
проєкциї можлївих алтернативних сценарийох у поглядзе вкупней орґанизациї и 
способу роботи установох, у складзе з мирами и препорукама компетентних 
институцийох и орґанох. 

Можлївосц установох же би обезпечели приєм шицких уписаних дзецох, односно 
у нєпостредним участованю у програми воспитно-образовней роботи, у наступним 
периодзе будзе завишиц од епидемиолоґийней ситуациї у конкретней локалней 
заєднїци, як и од просторних, кадрових и материялно-технїчних можлївосцох 
установи. 

Надпоминаме же предшколски установи при планованю орґанизациї роботи з 
дзецми маю обовязку почитовац зоз законом предписани нормативи о чишлє дзецох у 
воспитней ґрупи. Одлуки о звекшаню, односно зменшаню числа дзецох у обєкту 
ПУ/воспитней ґрупи ше приноши у узким сотруднїцтве зоз сновательом, односно 
локалним кризним штабом, у зависносци од актуалней епидемиолоґийней ситуациї у 
конкретней локалней заєднїци и потреби применьованя одвитуюцих превентивно-
защитних мирох. 

По преставаню епидемиї, кед ше мири и препоруки компетентних институцийох 
и орґанох цо унапрямени на защиту здравя жительства и зоперанє ширеня инфекциї 
COVID-19 положи звонка моци, предшколски установи буду витворйовац 
нєпостредну воспитно-образовну роботу у полним обсягу, хаснуюци шицки 
розполагаюци капацитети (просторни, кадрово, орґанизацино-технїчни, материялни). 



У складзе з тим, а пре благочасне и ефикасне пририхтованє за нови роботни 

рок, нєобходне розпатриц рижни модели функционованя установох починаюци од 

септембра 2020. року. 

Рочни план роботи установа ма обовязку принєсц, у складзе зоз законом, по 15. 
септембер. 

У одношеню на узвичаєни аспекти хтори ше бере до огляду при виробку Рочного 
плану роботи, як и при виробку акцийних планох, потребне додатно, з окремну увагу 
плановац активносци, ношительох, динамику, механїзми провадзеня и евалуациї, як и 
евентуални вименки планох у сеґментох хтори ше одноша на: 

• защиту здравя и безпечносци дзецох, родичох и занятих; 

• витворйованє програми воспитно-образовней роботи пре потримовку 
добробути и цалосному розвою дзецох у реалним контексту; 

• партнерство з фамелию и даванє потримовки фамелийом; 

• потримовку занятим, фахове усовершованє и професионални розвой 
(професионалне повязованє, умрежованє и ученє; старосц о роботним 
обтерхованю). 

 
Рочни план за 2020/21. рок, медзи иншим, ма облапиц модели функционованя 

установи и то: 

 
1. Роботу установи у полним капацитету; 
2. Роботу установи у огранїченим капацитету; 
3. Претаргнуце витворйованя нєпостредней роботи з дзецми у одредзеним 

часовим периодзе. 
 
Пре специфичносци витворйованя дїялносци предшколского воспитаня и 

образованя, як и рижни фактори хтори од значносци за превенцию, пpовадзенє и 
контролу ризикох ширеня епидемиї у конкретних локалних штредкох, при будуцим 
планованю и орґанизованю роботи установи, окрем напрямкох яки принєшени на 
националним уровню, од окремней значносци одлуки и напрямки хтори принєшени на 
уровню локалней самоуправи. 

 
У тим смислу, баржей як и у єдним периодзе по тераз, при планованю нєобходне: 
 

– обезпечиц уключеносц релевантних актерох на локалним уровню 
(представительох шицких релевантних службох на локалу и окреме 
фамелийох, як значних партнерох) пре заєднїцке розпатранє и здобуванє 
увиду до епидемиолоґийней ситуациї и условийох роботи у установи як 
основи за приоритизацию одвитуюцих опцийох и активносцох при 
витворйованю дїялносци установи; 

– на основи искуствох з предходного периоду, анализовац интерни 

процедури (у рамикох установи), як и процедури комуникованя з кризним 
штабом, компетентним институтом/заводом за явне здравє, компетентима 
инспекцийнима службами, школску управу и другима релевантнима актерами 
у локалней заєднїци. На основи резултатох анализи, кед же тото потребне, 
редефиновац и унапредзиц процедури у поступаню; 

– предвидзиц ясну орґанизацийну структуру з дефинованима процедурами, 
улогами и одвичательносцами ношительох активносцох у установи (тимох и 
поєдинцох); 

– предвидзиц систему континуованого евидентованя и документованя, 

провадзеня и евалуованя реализованих активносцох, як и ревидованя 
планох у складзе з увидами яки достати з провадзеньом и сходно розвою 
епидемиолоґийней ситуациї. 



Аспекти хтори треба вжац до огляду у рамикох планованя и пририхтованя за 

початок роботного 2020/21. року 

 
Питаня и указателї хтори ше звичайно розпатра у процесу виробку Рочного плану 

роботи, потребне спатриц у контексту оперативного планованя през модели 
функционованя и орґанизованя роботи предшколскей установи з оглядом на 
епидемиолоґийну ситуацию: 

– просторни капацитети – число и просторни розпорядок обєктох и число 
воспитних ґрупох яки на розполаганю за приєм уписаних дзецох; потребни 
одступаня у поглядзе числа дзецох у воспитней ґрупи, у одношеню на 
нормативи яки предписани зоз Законом о предшколским воспитаню и 
образованю з оглядом на: структуру воспитней ґрупи и возрост дзецох, 
характеристикох обєкта ПУ/роботних хижох (велькосци обєкта/поверхносци 
роботних хижох, орґанизованосци простору, розполагаюцосци заєднїцких 
просторох, просторох на отвореним – двора, атриюму и под.); 

– кадрово капацитети (числа занятих по профилох фаховосци –  
розполагаюцосци воспитного и другого кадру; структури и розпорядку 
обовязкох воспитачох и фахових сотруднїкох у рамикох роботного тижня, 
орґанизованя заменох, дежурствох...); 

– потреби фамелийох и дзецох у општини; у одношеню на вкупне число 
уписаних дзецох, идентификованє фамелийох хтори можу винайсц 
алтернативни способ стараня о дзецох; 

– стан опременосци, материялни можлївосци за обезпечованє потребних 
средствох и защитней опреми; опременосци з бависками, дидактичнима 
средствами и материялами хтори мож безпечно и адекватно хасновац; 

– способ и поступок (подполного/поступного) врацаня уписаних дзецох до 
колективу, у складзе з актуалнима епидемиолоґийнима препоруками и 
указателями на уровню локалней заєднїци, утвердзенима потребами 
фамелийох и розполагаюцима просторнима, кадровима и материялно-
технїчнима можлївосцами установи; 

– условия за витворйованє нєпостредней воспитно-образовней роботи у 
програмох у рижним тирваню (цалодньова, полдньова, кратши програми и 
форми) и розличней динамики (каждодньово, 2-3 раз тижньово, у комбинациї 
вименкового тижньового нащивйованя програми за дзеци з истей воспитней 
ґрупи и под.); потреби и можлївосци обезпеченя орґанизованого превоженя 
дзецох, у складзе зоз законом; 

– способи даваня потримовки добробути и ученю дзецох прейґ онлайн або 
других каналох комуникациї – за деци хтори одредзени час нєпостредно нє 
уключени до воспитно-образовного процесу (пре нєдостаток простору и 
иншак орґанизованей роботи у контексту применьованя процивепидемийних 
мирох, пре хороту, страху родичох од инфекциї и пре други причини) з 
уважованьом потребох, можлївосцох, интересованя дзецох и фамелиї и 
ресурсох установи (кадрових, материялно-технїчних); 

– витворйованє рижних формох потримовки дзецом и фамелийом зоз 
чувствительних дружтвених ґрупох. 

 
Орґанизованє воспитно-образовней роботи нєпостредно, у обєктох предшколскей 

установи и прейґ рижних каналох комуникациї 

 
Предшколска установа, у рамикох Рочного плану роботи, розвива оперативни план 

орґанизованя и витворйованя воспитно-образовней роботи з дзецми у 2020/21.  року, за 
кажди з трох можлївих моделох функционованя. 



Оперативни план орґанизованя воспитно-образовней роботи з дзецми облапя:  
– препатрунок ресурсох хтори на розполаганю и подзелєнє задлуженьох – 

одвичательни особи/тими на уровню установи хтори буду участвовац у 
планованю, провадзеню, евалуациї и даваню звитох о активносцох яки 
предвидзени з Оперативним планом; 

– препатрунок орґанизациї нєпостредней воспитно-образовней роботи хтори 
облапя оперативни розробок просторно-часовей орґанизациї роботи з дзецми 
у шицких розполагаюцих обєктох ПУ (у програмох у цалодньовим, 
полдньовим а/або кратшим тирваню – з планованьом, по потреби, рижних 
комбинацийох розпорядку нєпостредного уключованя дзецох, у зависносци 
од розполагаюцого капацитету); 

– предкладанє моделу потримовки дзецом и фамелийом хторе ше реализує 
онлайн або прейґ других каналох комуникациї, починаюци од анализи 
потерашнїх искуствох у тим домену, прикладох добрей пракси и уважуюци 
спепецифични потреби и можлївосци фамелийох у конкретней предшколскей 
установи и локалней заєднїци. Состойна часц того моделу то и способ 
витворйованя потримовки дзецинскей добробути и ученю, за дзеци и фамелиї 
хтори нє маю потребни ресурси (опрему за комуникацию на далєкосц, 
диґитални компетенциї итд.); 

– способ евидентованя и провадзеня витворйованя воспитно-образовней 
роботи, уключуюци провадзенє витворйованя потримовки дзецом и 
фамелийом прейґ онлайн и других каналох комуникациї. 

 
Тим за обезпечованє квалитету и розвой установи, у сотруднїцтве з другима 

тимами и фаховима активами у установи, обдумує и оперативно розрабя предкладанє 
моделох потримовки дзецом и фамелийом хтори ше витворює прейґ онлайн и других 
каналох комуникациї. 

Установа розвива автентични, єдинствени модел потримовки дзецом и 
фамелийом, уважуюци возростни специфичносци дзецка и водзацу улогу бависка у 
дзецковим ученю и розвою, потреби и можлївосци фамелийох же би участвовали, и у 
складзе з розполагаюцима ресурсами у установи. При розвиваню того моделу, мож 
вжац до огляду тоти елементи: 

– ключни принципи и виходзиска у обезпечованю потримовки дзецом и 
фамелийом; 

– способ запровадзованя/отримованя контактох з дзецми и фамелиями, окреме з 
дзецми и фамелиями з чувствительних ґрупох; 

– принципи комуникациї и сотруднїцтва: способи, динамику и обсаг 
комуникациї и черанки; 

– креированє ресурсох – бази прикладох добрей пракси на уровню установи 
(напр. скарбнїци бавискох и активносцох, идейох и предкладаньох за черанку 
медзи дзецми; напрямкох и идейох за орґанизованє заєднїцких активносцох з 
дзецми и нагодох за ученє у фамелийним контексту; информацийох, 
напрямкох за родичох у вязи з рижнима виволанками при витворйованю 
воспитней функциї фамелиї...). Хасновац здобути позитивни искуства и 
pecypcи (напр. бокох за предшколцох „Повязац ше, змоцнїц ше — под час 
Ковиду-19, на сайту MПHTP, https://eces.mpn.gov.rs/?page id=2090, приклад 
добрей пракси – платформа „Умреж ше“ https://umrezise.com/); 

– ношительох активносцох – у рамикох роботного тижня, у структори обовязкох 
воспитача (и фахового сотруднїка) предвидзиц оптимални ступень анґажованя 
на реализациї активносцох у тим домену; 

– мапованє партнерох у локалней заєднїци и способох витворйованя 
сотруднїцтва пре витворйованє рижних формох потримовки дзецом и фамелиї, 
окреме дзецох и фамелийох з чувствительних дружтвених ґрупох (и у ситуациї 
кед фамелийом нєдоступна можлївосц онлине комуникациї); 

– способ евидентованя, провадзеня и евалуациї витворених формох комуникациї 
з дзецми и фамелиями хтори ше витворює прейґ онлайн и других каналох 
комуникациї. 

 
 



Предшколска установа ма автономию утвердзиц роботни час роботи установи и 
часово орґанизовац витворйованє програми воспитно-образовней роботи з дзецми на 
дньовим, тижньовим и мешачним уровню, по обезпеченим думаню совиту родичох 
предшколскей установи, а у складзе з потребами дзецох и родичох, односно другого 
законского заступнїка дзецка, зоз согласносцу снователя. 

Нєпостредну воспитно-образовну роботу у установи ше орґанизує на способ на 
яки ше осиґурює безпечносц и здравє дзецох, родичох и занятих, у складзе з 
препоруками компетентних орґанох и институцийох. 

Предшколска установа по 31. авґуст 2020. року, компетентней школскей управи, 
доручує Оперативни план орґанизованя воспитно-образовней роботи з дзецми на 
розпатранє и унапредзенє, у складзе з условиями роботи у установи и вимаганями 
епидемиолоґийней ситуациї. 

З одвичательним одношеньом шицких актерох хтори ше стараю о дзецох и 
фамелийох, доприноши ше ґу уважованю найлєпшого интереса дзецох и защити їх 
добробути и у актуалней борби процив ширеня епидемиї COVID-19. Очекуєме же 
солидарносц, колеґиялносц и взаємна потримовка яка указана под час позарядового 
стану и под час поступного отвераня обєктох предшколских установох и далєй будзе 
на високим уровню и же здобути знаня и професионални искуства предшколских 
установох буду значни pecypc винаходзеня оптималних ришеньох и одвитох на будуци 
виволанки епидемиолоґийней ситуациї у системи предшколского воспитаня и 
образованя. 

З тей нагоди вас обвисцуєме же о препорукох других компетентних институцийох 
хтори ше одноша за защиту и безпечносц дзецох, занятих и родичох, будзеце 
благочасно информовани. 

 
 
 
 

 


